Резеда Сабирова,
Саба районы Шәмәрдән лицееның татар теле һәм әдәбияты укытучысы

“Яныгыз, Йолдызлар, яныгыз яктырак.
Әдәбият күгендә Сездәйләр сирәк!”

Бай гына бүлмә. Асрау кыз “Бәйрәм бүген” җырын җырлый-җырлый тузан сөртеп йөри. Ишек шакыйлар. Лиза килеп керә.
Лиза: Биби, Хаечка дома?
Биби (бакчаның челтәрле коймасы янына килеп): 
– Хәят апа, Лиза килде! (Бер минуттан соң бакчадан Хәятның йөгереп чыкканлыгы күренә)
Хәят:
– О, Лиза! Менә акыллы, дустын онытмаган! (Дуслар, бик күптән күрешми торган шикелле, үбешеп күрешәләр)
Лиза: Әйе, дустым, мин сине кунакка алырга килдем
Хәят: Юк, дустым, бара алмыйм, бердән, әтием җибәрми. (Лиза аны бүлеп)
Лиза: — Борһан Ахмедович ачулана башласа, мине гаепле итеп күрсәтерсез; мин аннан үзем гафу үтенермен.
Хәят: Юк, дустым, Беләсеңме, бүген су буенда кичке уен була, мин шунда барам. Хәзер кызлар да килеп җитә. Лиза, дустым, әйдә, безнең белән кичке уенга…
Лиза: Ой, дустым, нинди уен соң ул? Минем кичке уенда бер тапкыр да булганым юк бит. Кызык буламы соң анда? (асрау кыз тыңлап тора)
Хәят: Күмәк бию, уен-көлке
Була кичке уенда.
Кызлар-егетләр җыела
Таллыкта, су буенда.
Җырлар, биюләр өзелмәс,
Шатлык өстәр гармун да,
Үкенмәссең, дустым, барсаң,
Бик кызык булачак анда!
Биби: Хәят апа, мин дә барыйм әле...
Хәят: Бик әйбәт, бергә барырбыз, бергә кайтырбыз.
Ерактан “Хәят, әйдә” дигән кызлар тавышы ишетелә. Музыка, кызлар чыгып китәләр. Су буе, табигать күренеше, кошлар сайрый, бер төркем кызлар керә: Хәят, Миләүшә, Диләрә, Әдилә, Лиза, Биби, Гөлшаһидә, Айсылу.
Миләүшә: Әй, кызлар, карагыз әле, нинди матурлык! Бигрәк ямьле инде урман-чишмә буйлары! Нинди гүзәллек! Сокланып туймаслык! Ничек дигән әле бөек Тукаебыз? (Г.Тукайның “Шүрәле”сеннән өзек сөйли)
Нәкъ Казан артында бардыр бер авыл – “Кырлай” диләр;
Җырлаганда көй өчен, “тавыклары җырлай”, диләр.
Гәрчә анда тумасам да, мин бераз торган идем;
Җирне әз-мәз тырмалап, чәчкән идем, урган идем.
Ул авылның, һич онытмыйм, һәр ягы урман иде;
Ул болын, яшел үләннәр хәтфәдән юрган иде.
Зурмы дисәң, зур түгелдер, бу авыл бик кечкенә;
Халыкның эчкән суы бик кечкенә инеш кенә.
Анда бик салкын вә бик эссе түгел, урта һава;
Җил дә вакытында исеп, яңгыр да вакытында ява.
Урманында кып-кызыл кура җиләк тә, бир җиләк;
Күз ачып йомганчы, һичшиксез, җыярсың бер чиләк.
Диләрә (дәвам итә):
Бик хозур! Рәт-рәт тора, гаскәр кеби, чыршы, нарат;
Төпләрендә ятканым бар, хәл җыеп, күккә карап.
Юкә, каеннар төбендә кузгалаклар, гөмбәләр
Берлә бергә үсә аллы-гөлле гөлләр, ганҗәләр.
Ак, кызыл, ал, сап-сары, зәңгәр, яшелдән чәчәкләр;
Һәр тарафка тәмле исләр чәчкәли бу чәчәкләр.
Үпкәлиләр чәчкәләрне төрле төсле күбәләкләр килеп;
Киткән булып тагын да шунда чүгәләп.
Бервакыт чут-чут итеп сайрый ходайның кошлары;
Китә җаннарны кисеп, ярып садаи хушлары.
Монда бульварлар, клуб һәм танцевальня, цирк та шул;
Монда оркестр, театрлар да шул, концерт та шул
Әдилә: Кызлар, шундый матур сөйлисез! Мин дә шундый матур шигырь беләм, сөйлимме, кызлар? Барыбер егетләр дә килеп җитмәгән әле.
Кызлар: Сөйлә, сөйлә!
Диләрә: 
Шулкадәр гүзәллек, күзләр бәйләнә
Шулкадәр саф һава – башлар әйләнә!
Шулкадәр дөнья тын. Колак сал! Шылт та юк,
Еш кына шомланып каласың, тукталып.
Шулкадәр иркенлек, иге-чиге юк,
Шулкадәр пакь җиһан, әйтерсең, чигүлек!
Безнең һәр эзебез барадыр чигелеп.
Шулкадәр яшәве рәхәт бит, шулкадәр!
Шулкадәр матурлык, шулкадәр гүзәллек! (М.Әгъләмов” Шулкадәр”)
Биби:
Чыннан да, матур. Үзеннән-үзе җырлыйсы килә” (“Туган авыл” җырын башкара, ул җырлап бетергәндә шигырь сөйли-сөйли Такташ-Рәдис керә)
Рәдис: 
Белмим,
Әллә күпкә, 
Әллә бик озакка,
Ахры, мәңге онта алмамын
Тамбов урманнары уртасында
Усак яфраклары шаулавын...
Алар мәңге минем хыялымда
Шаулый-шаулый яфрак ярырлар,
Карт имәннәр, калмый минем арттан,
Кая барсам, озатып барырлар...
Бер җирдә юк андый урманнар,
Бер җирдә юк камыш сабаклары – 
Андагыдай шаулый торганнар... (Һ.Такташ “Мокамай”)
(Кызлар ул чыгып киткәч бераз тын торалар.)
Биби: Хәят апа, кем булды бу? 
Хәят: Танымадыңмыни, Такташ үзе иде бит! 
Биби: Ай-яй, матур сөйли! (Чиләк-көянтә белән урта яшьләрдәге ханым – Нурсия – “Фазыл чишмәсе”н җырлап керә, су алган кыяфәт ясый)
“Фазыл чишмәсе” җыры
татар халык көе, Сибгат Хәким сүзләре
Чылтырап аккан чишмәгә
Суга дип килгән идем шул;
Тиз генә әйләнеп өйгә
Кайтырмын дигән идем.
Өздереп нигә карадың,
Ник тоттың чиләгемнән шул?
Суларым түгел, ялкыным
Түгелде йөрәгемнән.
Кызарып янган шәфәкътән
Күзләрем алаалмадым шул;
Тибрәнде телем әйтергә,
Сүзләрем табалмадым.
Чишмәгә төшкән сукмакның
Читләре үлән генә шул;
Вәгъдәм бар сиңа, белмәсен
Тик күрше-күлән генә.
(җырның соңгы юлларына кызлар да кушыла)
Нурсия: Кичке уенга җыелдыгызмыни, кызлар? И-и-и, иң күңелле чагыгыз шул. Балалар, вакытында уйнагыз, җырлагыз, биегез, көлегез, яшьлекнең кадерен белегез (көянтә-чиләкләрен күтәреп, басма аша чыгып китә һәм җырлап егетләр килеп керә).
Егетләр (җырлый):
Сандугачның балалары 
Талга кунганнар икән. 
Кызларыбыз бигрәк чибәр 
Бигрәк уңганнар икән. (соңгы 2 юл кабатлана)
Лиза: Менә тамаша, никадәр кеше, кайлардан җыелып беткәннәр болар, Хәят? 
Хәят: Әйттем бит мин сиңа, дустым, күңелле булачак дип (үзе көлә). Безнең әниләр дә кичке уенда танышып кавышканнар.
1 нче егет – Азат: Әйдәгез, егетләр, бер биеп алыйк әле. Дустым, әйдә, гармуныңны сыздырып җибәр әле. ( егетләр бии, кызларны чакыралар)
2 нче егет – Илназ: Кызлар, егетләр, кичке уенны башлыйбыз! Нинди уен уйныйбыз?
- Сигезле!
- Бишле
- Чума үрдәк, чума каз.
3 нче егет – Илназ Г: Әйдәгез, “Кулъяулык салыш” уенын уйныйк! 
4 нче егет – Ирек: Күрегез, миндә нинди матур кулъяулык! 
Айсылу: Асия бүләк иткәндер инде.
(Түгәрәкләнеп басалар. Егет бии-бии кулъяулык сала, музыка туктый)
Нияз: Кулъяулыгың ак икән
Бизәкләре бар икән
Кулъяулыгыңны алып,
Безгә күренсәң икән
(кулъяулыкны алган кыз – Лиза уртага чыга)
Азат: - О-О! Кунак кыз! Кунак кызга нинди җәза бирәбез?
- җырласын!
- такмак әйтсен!
- биесен, биесен! Рус кызлары ничек бии икән?!
(Лиза Ирек белән вальс бии. Кабат уйныйлар, Илсаф кала)
- Кызлар, бу егеткә нинди җәза бирәбез?
- Әтәч булып кычкырсын!
- Йолдыз санасын!
- Шаян егет ул, шаян шигырь сөйләсен!
(Егет М. Җәлилнең “Хәдичә” шигырен сөйли)
Күрше кызы Хәдичә, 
Шулай гадәттәгечә,
Озак йөреп бакчада, 
Кичегеп кайтты кичә.
Каравылчы карт аның 
Ишетмәгән кайтканын. 
Шуңар күрә ачмаган 
Хәдичәгә капканы.
Капкада тимер йозак, 
Хәдичә көткән озак.
Тышта кунып булмый бит, 
Булса да гәрчә йөз ак.
Ахры кызга уй керә, 
Төнлә белән кем күрә? 
Күп тикшерми Хәдичә, 
Койма аша сикерә.
Кайтып керә йортына,
Кайткач бар да онтыла. 
Тик, кадакка эләгеп, 
Юбка гына ертыла.
Ул көн «соң» дип ямамый, 
Аны-моны карамый. 
Иртән китә хезмәткә, 
Кичегергә ярамый.
Әле дә кичә соң кайтып, 
Йоклаган кырын ятып;
Күрше карчык эшенә 
Чак җибәргән уятып.
Менә бара ул, кара! 
Юбка гына чайкала. 
Исе китеп хатын-кыз 
Юбкага карап кала.
Икенче көн ни күрәм? — 
Бер елыйм да бер көләм. 
Урам тулы хатын-кыз, 
Бар да ерык юбкадан.
Күрче, күршем теккәнче, 
«Мода» дип, көн үткәнче, 
Бар да ерган юбкасын 
Бот төбенә җиткәнче!
Әй, Хәдичә, Хәдичә! 
Кичегеп кайтып кичә, 
Нинди эшкә чуалдың –
Яңа мода чыгардың.
Кызлар, төнлә йөрмәгез, 
Коймадан сикермәгез, 
Тагын әллә ни ертып, 
«Мода», - дия күрмәгез.
(Барысы да кул чабалар, уен кабат башлана, кулъяулыкны Зөлфиягә сала)
Илназ: Егетләр, нишләтәбез?
- Сандугач булып сайрасын!
- Җырласын, җырласын!
(“Серле йөрәк” җыры, Риф Гатауллин көе, Мөдәррис Әгъләмов сүзләре. Җыр тәмамланганда, Шүрәле чыгып, кызларны куркыта башлый, кызлар чыркылдаша, җырчы кыздан кулъяулыкны тартып алып чыгып китә)
Кыз – Зөлфия: Ай, харап булдык, Шүрәле кулъяулыкны алып качты!
Тукта, тукта, Шүрәле, качма, и карак. Ник аласың син аны, ал бит минем бүләк. (Чыгарга бара, шулчак Михаил белән очраша, Михаилның кулында кулъяулык)
Кыз – Зөлфия: Сез кем?
Михаил: Мин – Михаил!
Лиза: О, абыем, мине эзләп килдеңме? Минем кайтасым килми әле, монда шундый күңелле! Таныш булыгыз, минем абыем – Михаил!
Михаил: Хәерле кичләр, матур туташлар һәм әфәнделәр! (Хәят янына килеп):
- Кемне күрәм мин! Ничә җәйләр, ничә кышлар?! Бер кыш эчендә сез, Хәят, танымаслык булып үсеп киткәнсез, тагы да матурлангансыз.
Хәят: Сез мине оялтасыз.
Михаил: (Һ.Такташ “Урман кызы”)
Тарат, Хәят, озын чәчләреңне!
Алар тузып төшсен алдыңа,
Шулай килешә сиңа..
...Нигә?.. Нигә синең шаян күзләр 
Күзләремә болай багалар? 
Нинди көчләр, сөйлә, нинди көчләр 
Керфек очларыңнан агалар?! 
(Михаил, уң кулы белән Хәятның сул кулыннан йомшак кына тотып, уйчан гына тавыш белән): 
– Ачуланмагыз, Хәят, мин сезне сөям... Минем күңелемдә сез генә...
Хәят: Сез бик мәхәббәтле!. (дип йөгереп китә)
Михаил: (Р.Гаташ “Егерме дүрт йолдыз һәм унҗиде диңгез”)
“Хисләреннән шашкан”дисез, әйеме?!
Бер сүзем юк…
Мәхәббәтнең
Мәҗнүн исемендәге премиясен
Бу ел өчен миңа бирегез, яме?!
Михаил: Егетләр, кызлар, нигә тынып калдыгыз әле. Нинди уен уйныйбыз? Ә бездә яшьләр” Почта уены” уйныйлар…
- Нинди уен ул?
- Ничек уйныйлар?
Михаил: Егетләр һәм кызлар күзләре төшкән кешегә, хисләрен белдереп, хат язалар. Уйныйбызмы? (төрле яктан “әйе”дигән тавышлар ишетелә. Галиябану читкә китә, кызлар аны чакыра)
Әдилә: Борчымагыз аны, ул Хәлилен юксына.
Галиябану: (“Юксыну” С.Хәким)
Күз карашым нинди уйчанланды,
Син беләсең микән юк, микән;
Син киләсе юлдан күзем алмый
Сине көтәм, иркәм, кич-иртән.
Яратам мин, әйтмим генә аны,
Син йөрәкне минем белмисең,
Кошлар кайта безгә, син һаман юк,
Син һаман юк, никтер килмисең.
Сагынуымны төннәр утырып язган
Хатлар гына басар дисеңме?
Юк, басалмый, сөйгән җырларыма
Сыйдыралмыйм хәзер хисемне.
Бу вакытлы гына юксынуым,
Дусларымның исе китмәсен;
Тик ярата белгән кеше генә
Сагына шулай үзенең иптәшен.
Әдилә: И-ии, дустым, шулкадәр сагынасынмыни, җырла, син, дустым, җырла, җыр тынычландыра ул, җырлап күңелләр күтәрелә. (Галиябану җырлый)
(Егетләр, җыр беткәндә, тарткалашып китәләр: (берсе – Илназ икенчесенең –Азатның хатын тартып ала)
· Нишлисең син, бир, миңа дигән хат бит ул. (тегесе бирми, тарткалашалар)
1нче егет –Азат (М.Җәлил “Бер үгет”)
Мин күп күрдем филдәй кешеләрне:
Киң күкрәкле, тимер бәдәнле.
Тик күрәсе иде эше белән 
Кеше булган иң чын адәмне.
Кем сокланмас көчкә, тимер сынса 
Һәм су чыкса баскан эзеңнән. 
Тик ни файда, көчең филдәй булып, 
Эшең булса чыпчык тезеннән.
Эзе калсын керсез намусыңның,
Ни үтсә дә синең кулыңнан. 
Көчлелегең белән горурланма! 
Кешелегең белән горурлан!
Һәр адымыңда синең туры акыл, 
Көчле йөрәк эзен күрсеннәр, 
Кылыч белән түгел, турылык һәм 
Чынлык белән көчле кешеләр.
Син яшәмә җирдә файдасыз бер 
Түмгәк булып тигез урында. 
Янып калсын гомрең, маяк булып
Үзеңнән соң килгән буынга.
2 нче егет – Илназ З: 
Ирләр булыйк, һәрвакыт һәм һәр адымда,
Малай чакта –
Уйнаганда,
Күккә карап төрле уйлар уйлаганда.
Кыйналганда.
Ирләр булыйк – үсмер чакта,
Беренче кат яратканда:
Яшьтәш кызыңа оялып бер көн аңлатканда.
Үпкәләшеп йөрешкәндә.
Килешкәндә.
Ирләр булыйк. (Р.Гаташ “Ирләр булыйк”шигыре)
Гөлшаһидә (бу егетләргә карап тора да): “Уйныйсым килми”, - дип торып китә, алгы планга килә, аның янына Мансур да килә):
Мансур: Гөлшаһидә, хәтерлисеңме…
Гөлшаһидә: Хәтерлим, Мансур, айлы кич…Федосеев дамбасы..
Мансур: Әйе, иң самими чаклар…Хәтерлисеңме….
Гөлшаһидә: 
Сөйлә! Мансур!
Бик күптәннән тавышың ишетмәдем.
Шундый тансык миңа!
Колак салыйм шатлыкларың чишмәсенә,
нинди көчләр шулай күчкән сиңа?
Мин бәхетле, тыңлыйм озак... Сөйлә!
Сөйлә серләреңне, яшь җанында
нинди хыяллар бар, сөйлә!
Язгы яңгыр кебек җылы сүзең –
чыланырга ризамын мин.
Кояш тә әнә чыгып килә,
сөйлә! (Р.Гаташ “Сөйлә” шигыре)
Мансур: 
Янган йөрәк,сузылган кул-
Минеке
Ике толым ,кап-кара күз
Синеке
Ал йөрәгем!Бүгеннән ул
Синеке
Синең йөрәк булсын ләкин 
Минеке...
Син ризамы? “Юк!”- дисеңме?
Синең эш
“Сөймә мине, оныт!”-дисең?
Синең эш!
…Тик оныту һәм онытмау –
Минем эш. (Р.Гаташ. “Янган йөрәк” шигыре)
Гөлшаһидә: Шигырьләр язуыңнан туктамагансың икән…
Мансур: Сиңа карагач, алар күңелдә үзенннән-үзе туа. Ә үзең, Гөлшаһидә, бик матур җырлый идең. Җырла әле! (Гөлшаһидә ялындыра)
Гөлшаһидә: Күптән инде кеше алдында җырлаганым юк.
Мансур: Сагындым, җаным, җырыңны! (Гөлшаһидә җырлый. “Гөлшаһидә җыры", Җәүдәт Фәйзи көе, Габдрахман Әпсәләмов сүзләре)
Сызлама, әрнемә юксынып йөрәгем!
Сагынып, саргаеп өзелмә, үзәгем!
Мәхәббәт бер генә, килми ул гел генә,
Карлыгач шикелле кичекми һәр язда.
Ак күңел, пакь күңел, бу кадәр ярсыма,
Тилереп, шашынып дөньяны тарсынма.
Син чыда барсына, сөюең хакына,
Ул килер, баш ияр бер заман каршыңда.
Хәзергә белми ул, хәзергә күрми ул
Янганың, көйгәнең гел аның утында.
Җил исә тын гына, ай йөзә моң гына,
Күңелдә ул гына, йөрәктә ул гына.
(Җыр барышында Михаил Хәятне биергә чакыра, Хәят ризалашмагач, Лизаны чакыра, бииләр)
(Әтәч кычкырган тавыш ишетелә, Нурсия иртәнге су алырга чишмәгә төшкән)
Нурсия (яшьләрне күреп): Абау, Ходаем, әле кайтмаганнар! Таң әтәчләре кычкырды бит инде, иртән торып, ындырга эшкә төшәсегез бар, әйдәгез! Әйдәгез, кайтыгыз!
(Егетләр һәм кызлар барысы бергә җырлый-җырлый чыгып китәләр. Сәхнәдә Лиза, Хәят һәм Михаил кала)
Лиза: Хәят, дустым, мин шундый шат, миңа биредә шундый ошады! Рәхмәт сиңа! Икенче атнага безгә килерсең, дустым. Безнең дә бик матур уеннарыбыз бар. Килерсеңме?
Михаил: Хәят, мин сезне килеп алырмын. Ризамы?
Хәят: Ярый, килермен. Әйдәгез, кайтыйк.
Михаил: Кызлар, әйдәгез, мин сезне озатыйм (Хәят белән Лизаны култыклап чыгып китә. Музыка уйный).
